
Уводзіны 

      Стварэнне сям’і – адказны крок у жыцці кожнага чалавека. Нараджэнне 
сям’і – гэта заўсёды глыбокі роздум, сумесная праца і вялікая адказнасць. Ад 
таго, наколькі паспяховым будзе гэты крок, залежыць далейшае жыццё 
маладых. Нашы продкі надавалі вялікае значэнне вясельным абрадам, якія 
былі накіраваныя на тое, каб забяспечыць шчаслівы шлюб, каб новая сям’я 
мела дастатак у хаце, каб нараджаліся здаровыя дзеці, якія будуць працягваць 
свой род і традыцыі. 

Сучасная моладзь зараз жыве зусім інакш. Яна не так паважна ставіцца 
да захавання традыцый, скептычна адносіцца да вяселля, да самога шлюбу. 
Гэта няправільна. І адразу ўзнікае шмат пытанняў. Чаму мы страцілі тое, што 
было перададзена ў спадчыну нашымі продкамі? Чаму так многа 
нешчаслівых сямей? Чаму моладзь не звяртае ўвагі на мудрасць нашых 
дзядоў і прадзедаў? Мне здаецца, што абрады і традыцыі беларусаў – гэта 
магчымасць аб’яднаць пакаленні для таго, каб багатая спадчына продкаў не 
знікла (Дадатак 1). Прыйшоў час узнавіць мінулае дзеля будучыні. 

Што такое абрад? Абрад - сукупнасць строга акрэсленых дзеянняў, якімі 
суправаджаецца выкананне рэлігійных рытуалаў або бытавых традыцый.  

Вясельны абрад па сваей структуры быў больш складаны, чым які-
небудзь другі. Ён убіраў у сябе двух ці трохтыднёвы прадвясельны перыяд, 

затым шло вяселле. Потым ішлі паслявясельныя рытуалы, якія расцягваліся 
на ўвесь год. А сёння вяселле гуляюць толькі адзін дзень для сваіх блізкіх, а 
могуць маладыя і адмовіцца ад святкавання. Таму гэты праект адрасуецца 
нашчадкам, каб яны дапамаглі зберагчы для будучага пакалення абрады, 
звычаі і традыцыі сваіх продкаў. 

Аб’ект даследавання - народная абрадавая культура. 

Прадмет даследавання – вясельныя абрады вёскі Кротава, вёскі 
Полкацічы і аграгарадка Моладава Іванаўскага раёна Брэсцкай вобласці. 

Мэта праекта - вывучэнне і захаванне багатай спадчыны нашых продкаў, 
высвятленне адносін маладога пакалення да старажытных вясельных 
традыцый. 

Задачы праекта: прааналізаваць асноўныя этапы падрыхтоўкі вяселля, 
сабраць і запісаць цікавыя звычаі, пажаданні, прадказанні  ў час вяселля, 
прыняць удзел у вясельным абрадзе “Цыганы”, правесці сацыялагічнае 
апытанне сярод моладзі. 

Дадзены праект прадстаўляе асобныя элементы вясельнага гуляння. 

                                       I. Падрыхтоўка вяселля 

Вяселле – гэта комплекс абрадаў і звычаяў у спалучэнні са шматлікімі 
фальклорнымі элементамі, якія суправаджаюць урачыстасць заключэння 
шлюбу. Можна сказаць, што вяселле – урачыстае тэатралізаванае 
прадстаўленне са сваім сюжэтам і сваімі героямі. 

Падрыхтоўка да вяселля ў нашых продкаў займала вялікі прамежак часу: 
улічвалася любая дэталь, звярталася ўвага на любы знак, на розныя 
прыкметы, прадказанні (Дадатак 1).  

Першым этапам вясельнага абраду на Іванаўшчыне  з'яўляюцца сваты 
(гэта  сват, жаніх, яго бацькі, бацькі нявесты, нявеста, іх блізкія  сваякі і 
хросныя бацькі). Сватам выбіралі чалавека сямейнага і сур’ёзнага, здатнага 
на размовы. Гаворка абавязкова вялася з жартамі і прыказкамі. [4; с.107] 
Падчас гэтага абраду перапляталася сучаснае і мінулае. Па-сучаснаму 
адбываецца знаёмства сямей маладых людзей, а мінулае ў гэты момант 

дапамагае  сватам адчуваць сябе самымі  важнымі, бо ад іх дамовы залежыць, 
калі будзе прызначана дата самога вяселля  Так, сваты ўваходзілі  ў хату і 
прасілі, каб іх пусцілі пераначаваць, казалі, што збіліся з дарогі на кірмаш, 

прапанавалі купіць тавар і гэтак далей.  Абавязкова ў сваты прыходзілі з 
хлебам-соллю. Хлеб заўсёды асацыіруецца з дабрабытам, пачаткам 
заснавання новай сям’і. Бывалі выпадкі і адмовы.  [4; с.107] Час правядзення 
вяселля назначалі толькі тады, калі ў царкве дазвалялася вянчацца. Ніколі не 
гулялі вяселлі ў тыя дні, калі царква ўтрымлівалася ад вянчання (Дадатак 2). 

Галоўным атрыбутам на вяселлі быў каравай (Дадатак 3). Яго выпякалі 
перад самым вяселлем каравайшчыцы.  Каравай павінна пячы хросная маці 
нявесты і жаніха. Каравайшчыцамі маглі быць толькі жанчыны, якія лічыліся 
шчаслівымі і паспяховымі ў сямейным жыцці. “Рэпутацыя каравайшчыц 
была на першым месцы. Удовы, бяздзетныя, развядзёнкі не маглі прымаць 
удзел. Калі хросная адносілася да ліку такіх, то каравай пякла цётка. Каравай 
лічыўся падарункам ад хроснай маці” (са слоў Васільевай В.Р., 1942 года 
нараджэння, в.Кротава)  

 “Хлеб як рытуальнае печыва вызначаў пачатак і заканчэнне асноўнай 
часткі вяселля. … хлеб… сімвалізаваў пачатак або заканчэнне чарговага 
этапу ў жыцці чалавека” [3; с.197]. Кожная жанчына прыносіла з сабой міску 
мукі, яйкі, масла. Цэлы вечар пелі песні, благаслаўлялі маладых на шчаслівае 
жыццё.  Цеста не салілі,  а, наадварот, цукрылі, каб жыццё было салодкае. 
Вымешвалі вельмі акуратна і далікатна, каб муж жонку ўсё жыццё шкадаваў і 
шанаваў. Калі каравай атрымліваўся роўным, пышным, то і жыццё  маладым 
прадказвалі такое ж (са слоў Крапчук В.М., 1936 года нараджэння, агр. 
Дастоева Іванаўскага раёна). А незамужнія дзяўчаты  ўпрыгожвалі каравай 
шышкамі, кветкамі, стужкамі, барвінкам. Каравай абавязкова перавязвалі 
чырвонай ніткай, каб ніякая чорная сіла не прыстала да маладых. Сёння на 

сучаснае вяселле каравай робяць на заказ у сталовай ці кафэ. А ў аграгарадку 
Альшаны Столінскага раёна Брэсцкай вобласці вяселле праходзіць без 
каравая.  Шкада, што забываюцца традыцыі. Этнограф І.І. Крук адзначае, 
што «з цягам часу і асабліва сёння арэал бытавання гэтага абраду звузіўся да 
межаў Беларускага Палесся» [3; с.196], але я з гонарам магу заявіць, што ёсць 
палешукі, якія працягваюць традыцыі сваіх продкаў і запрашаюць 
каравайшчыц на важную працу. Упершыню я ўбачыла такі  каравай  у вёсцы 

Кротава ў 2013 годзе, потым і ў аграгарадку Моладава ў 2021 годзе.  

ІІ. Традыцыйныя вясельныя абрады, прыкметы і звычаі 

Моладзь ва ўсе часы на вяселлі выконвала важную ролю, бо выбіралі 
дружак збоку жаніха і нявесты. Сярод старэйшага пакалення выбіралі сватоў, 
якія сачылі за ходам вясельнага абрада. Пачаткам вяселля з’яўлялася 
ўпрыгожванне вясельнага поезда (раней упрыгожвалі коней, сані, а сёння – 

машыны). Вельмі баяліся, каб у час вясельнай цырымоніі ніхто не перайшоў 
дарогу маладым (дрэнная прыкмета).  Вялікая ўвага надавалася вясельнаму 
строю нявесты. Сукенка абавязкова светлага колеру, а на галаве быў вянок 
«Вянок як сімвал дзявоцкай чысціні быў неабходным атрыбутам абраду 
вянчання. Гэтую функцыю ён захаваў да нашага часу» [5; с. 207] (Дадатак 7). 

Перад ад’ездам маладых бацька нявесты тройчы абходзіў па сонцу 
павозку з хлебам і вадой, а маці   абсыпала вясельны поезд зернем.  У наш 
час гэтая традыцыя працягвае сваё існаванне (са слоў Крапчук В.М., 1936 

г.н., аграгарадок Дастоева) (Дадатак 5). 

«… бацькі маладой «замыкалі» вакол вясельнага поезда круг, каб ніхто не 

змог па дарозе да храма і назад зрабіць маладым шкоду» [3; с.189]. 

 У царкву на вянчанне хадзілі хросныя бацькі, а бацькі нявесты і жаніха 
чакалі дзяцей дома. Сустракаць і праважаць маладых павінна толькі поўная 

сям’я, каб шчаслівай была маладая сямейная пара. 

Па дарозе з царквы маладыя чакалі, што іх будуць віншаваць 
аднавяскоўцы.З хат на дарогу выносілі стол, клалі хлеб-соль, кветкі, 
віншавалі маладых, а хросны жаніха павінен ім даць сумку з самагонкай, каб 
выпілі за здароўе маладых. Сталы лічылі. Чым больш сталоў па дарозе 
сустракалі, тым шчаслівейшае жыццё абяцалі маладым (са слоў Парасевіч 
В.М., 1947 г.н., в.Пясчатка Іванаўскага раёна). Гэтая традыцыя і сёння 
працягвае сваё існаванне. 

Пры сустрэчы маладых захоўвалася некалькі важных момантаў:” Бацькі 
сустракалі сваіх дзяцей з хлебам-соллю. Жаніх і нявеста не кусалі, адломвалі 
хлеб. Казалі: у каго з маладых у руцэ будзе большы кавалак, той галоўны ў  
сям’і. Яшчэ частавалі мёдам, каб сямейнае жыццё салодкім было. 

Цікавы той факт, што маладым на вяселлі забаранялася піць спіртныя 
напоі на працягу ўсяго вечара  «…існавала павер’е, паводле якога ўтрыманне 
ад яды і пітва на ўласным вяселлі забяспечыць маладым у будучым 
сямейным жыцці  заможнасць» [1; с.390]. На жаль, гэтая традыцыя згубіла 
сваю актуальнасць. 

 Важнае месца на вяселлі адводзілася ручніку. «Ручнік… гэта 
рукатворная кніга нашай культуры, яе Біблія, у якой зашыфраваны 
генетычны код нашай духоўнасці…» [3; с.55] . Колькасць ручнікоў паказвала 
і на заможнасць бацькоў нявесты.  Ручнікі вязалі галоўнаму свату, на ручніку 
стаялі маладыя ў час вянчання, каравай неслі таксама на ручніку. Ручнік з 
царквы бераглі ўсё жыццё, як сімвал-абярэг сям’і, маглі перадаваць у 
спадчыну сваім дзецям.(Дадатак 6) 

«У народзе існавала перакананне, што забяспечыць дабро ўступаючым у 

шлюб можа толькі той, хто гэтага вельмі жадае» [2; с.7]. У канцы вясельнага 
гуляння  госці  віншавалі маладых, жадалі шчаслівай долі, давалі мудрыя 
парады.  А маладыя частавалі гасцей караваем, які неабходна было з’есці, а 
шышкі раздавалі дзецям. Гэта быў самы лепшы пачастунак на вяселлі.  

Але любое вяселле разлічана на працяг святкавання. Хачу засяродзіць 
увагу на цікавым абрадзе  “Цыганы”.  Гэта абрад праводзіўся пасля вяселля. 

Радня жаніха пераапраналася ў розныя тэатралізаваныя касцюмы. Задача 
была такая: вярнуць гора-нявесту бацькам назад у хату. Кожны ўдзельнік меў 

канкрэтнае заданне. Знаходзілі жадаючых быць нявестай і жаніхом, бацькамі 
жаніха, доктарам, поварам, цыганамі і цыганчанятамі. Чым больш людзей 
удзельнічала, тым цікавей было на такім мерапрыемстве. Воз ці сані 
ўпрыгожвалі, чым толькі хацелася. Тэатралізаваныя касцюмы шукалі па ўсёй 
вёсцы. Абавязкова з сабой бралі гарманіста, спявалі песні, танцавалі, а як 
толькі падыходзілі да хаты нявесты пачыналі крычаць, што сваты падманулі 
жаніха, бо іх дачка сябе паказала не з лепшага боку. Пералічваліся розныя 
адмоўныя рысы нявесты, а пераапрануты чалавек у маладую, падаў у ногі 
бацькам, каб тыя забралі назад сваю дочаньку, бо свякроў яе піліць, а муж не 
прызнае. Пакуль высвятляюцца розныя абставіны, доктар лечыць тых, хто 
сябе дрэнна адчувае, а цыгане з цыганчанятамі крадуць усё, што трапляе на 
вочы. Абавязкова трэба злавіць качку, куру ці пеўня (з якой мэтай, я так і не 
даведалася). На вяселлі ў вёсцы Кротава  мая маці была жаніхом. А ў 2021 
годзе ў аграгарадку Моладава я выступала ў ролі доктара. Гэта быў заключны 
абрад, бо падчас святкавання нявеста развітвалася з бацькоўскай хатай. Хачу 
сказаць, што ўсе ўдзельнікі “Цыганоў” атрымалі вялікую асалоду і 
задавальненне. Моладзь і старэйшае пакаленне аб’ядналіся для таго, каб 
паказаць еднасць пакаленняў, цікавыя  вясельныя традыцыі. (Дадатак 4)  

Пасля “Цыганоў” было праведзена сацыялагічнае апытанне сярод 
моладзі.  У апытанні прымалі ўдзел 20 чалавек.  

-  Ці спадабалася быць удзельнікам тэатралізаванага прадстаўлення? Усе 
ў адзін голас адказалі: “Канечне”. 

        - Ці хацелі б вы, каб на вашым вяселлі былі “Цыганы”. Адказ: “Так”. 
Сярод моладзі шэсць чалавек былі мясцовыя, а чатырнаццаць прыехалі  з 
розных куткоў Беларусі. Толькі чацвёра з апытаных ведалі пра абрад 
“Цыганы”, а шаснаццаць першы раз пачулі і прынялі ўдзел. Такім чынам, 
дзякуючы старэйшаму пакаленню,  моладзь прыняла ўдзел  у старажытным 
абрадзе “Цыганы”, даведалася шмат цікавага і новага. А гэта гаворыць пра 
тое, што традыцыі і абрады не знікнуць, а, наадварот, стануць папулярнымі 
на сучасным вяселлі. 

Заключэнне 

  

 З вышэй напісанага можна зрабіць такія вывады: 

1. Шлюб будзе моцны тады, калі маладыя будуць прыслухоўвацца да 
мудрых парад старэйшага пакалення. 

2. Раней сваякі не проста прысутнічалі на вяселлі, а былі актыўнымі 
ўдзельнікамі ўсіх абрадаў і традыцый. 

3. У час віншавання маладых гучалі самыя лепшыя віншаванні і пажаданні, 
якія перадавалі народную мудрасць. 

4.  Маладыя бяруць на сябе адказнасць за сваю сям’ю, павагу да блізкіх. 
5. Такое вяселле збліжае род жаніха і нявесты, паміж імі  складваюцца 

добрыя адносіны. 
6. Тэатралізаваны абрад “Цыганы”  можна ўключыць  у любое вяселле. 

Канечне, у кожнай мясцовасці вяселле гуляецца па-свойму,  але асноўныя 
этапы для ўсіх агульныя. Гэты праект неабходны для таго, каб сучасная 
моладзь цаніла багатую спадчыну сваіх продкаў і перадавала з пакалення 
ў пакаленне традыцыі і абрады сваёй мясцовасці.Толькі агульная мэта 
можа дапамагчы не згубіць сувязь пакаленняў і багатую спадчыну нашых 
продкаў. 

Дадатак 1 

Народныя прыкметы і прадказанні 

Добрыя прыкметы на вяселлі: 

 

1.Калі шлюб здзейсніўся да паўдня - шлюб будзе доўгім і шчаслівым. 

2.Калі маладыя разам стануць на сямейны ручнік - жыць ім у каханні і згодзе. 

3.Першы выпіты келіх шампанскага маладыя павінны разбіць - гэта да 
шчасця. 

4.Слёзы нявесты напярэдадні дня вяселля - на шчасце. 

5.Каб сямейны саюз быў моцным, бацька павінен абвесці маладых вакол 
святочнага стала тры разы. 

Кепскія прыкметы на вяселлі: 

1.Калі нявеста праліла што-небудзь падчас святочнага застолля - жыць ёй з 
п'яніцам. 

2. Убачыць жаніху нявесту ў вясельным убранні да вяселля - дрэнная 
прыкмета. 

3.Калі ў дзень вяселля жаніху і нявесце перасеклі шлях - да спрэчкі. 

4.Нявесце нельга выходзіць замуж у басаножках - да беднасці. 

5.Выпусціць заручальны пярсцёнак у ЗАГСе - да разводу. 

6.Перанос дня вяселля - вельмі дрэнная прыкмета. 

Дадатак 2 

Царква не вянчае маладых: 

1.У аўторак, чацвер і суботу. 

2. У Вялікі пост. 

3. У Пятроў пост. 

4. На Прачыстую. 

5.У Калядны  пост. 

6. У Святкі. 

7. У Сырную сядміцу. 

8. У Пасхальны тыдзень. 

9. 14 лютага (перад святам). 

10. 6 красавіка (перад святам). 

13. У дзень Святой Троіцы. 

14. 10, 11 верасня (перад святам). 

15. 20 верасня (перад святам). 

16. 26, 27 верасня (перад святам і ў дзень свята). 

17. 13 кастрычніка  (перад святам). 

Дадатак 3 

Каравай 

Дадатак 4 

Цыганы 

Дадатак 5 

Бацькі адпраўдяюць маладых 

Дадатак 6 

Ручнікі 

Дадатак 7 

Вясельнае ўбранне 

 


